
Reykjavík, 16. febrúar 2022

Efni: Umsögn Kennarasambands Íslands um frumvarp til laga um breytingu á lögum um 
almannavarnir, nr. 82/2008 (almannavarnastig, o.fl.), þskj. 183 - 181. mál.

Kennarasamband Íslands (KÍ) gerir alvarlegar athugsemdir við að hafa ekki fengið 
umsagnarbeiðni vegna frumvarps til laga um breytingu á lögum um almannavarnir, nr. 
82/2008 (almannavarnastig, o.fl.), þskj. 183 - 181. mál. Þegar heimild var framlengd tímabundið 
lofaði ráðherra samráði um framtíðarbreytingar á lögum um almannavarnir. Slíkt samráð hefur 
ekki farið fram og það er alvarlegt mál ef ekki er hægt að treysta stjórnvöldum í mikilvægum 
málum sem varða stóra, sameiginlega hagsmuni. Hefð er fyrir því að KÍ fái til umsagnar frumvörp 
sem varðar réttindi og/eða skyldu starfsmanna enda hafa félagsmen KÍ sem eru tæplega 11 þúsund 
talsins og flestir vinna fyrir ríki og/eða sveitarfélög verulegra hagsmuna að gæta.

KÍ veitir eftirfarandi umsögn um 12. gr. frumvarps til laga um breytingu á lögum um 
almannavarnir, nr. 82/2008 (almannavarnastig, o.fl.), þskj. 183 - 181. mál sem fjallar um 
borgarlega skyldu starfsmanna opinberra starfsmanna.

Þar stendur:
12. gr.

Við bætist ný grein, 19. gr. a, ásamt fyrirsögn, svohljóðandi:

Borgaraleg skylda starfsmanna opinberra aðila.
Það er borgaraleg skylda starfsmanna opinberra aðila að gegna störfum í þágu almannavarna á 

hættustundu. Opinberum aðilum er heimilt að fela starfsmönnum tímabundið breyttar starfsskyldur og flytja 
starfsmenn tímabundið milli starfsstöðva og opinberra aðila til að sinna verkefnum sem hafa forgang á 
hættustundu. Starfsmenn halda óbreyttum launakjörum við slíkar aðstæður. Þó er starfsmaður undanþeginn 
framangreindri skyldu sé heilsufari hans, eða annars einstaklings sem hann ber ábyrgð á, svo háttað að öryggi 
og/eða heilsu hans, eða aðila sem hann ber ábyrgð á, sé stefnt í sérstaka hættu með því að fela honum að 
gegna slíkum störfum.

Greinin er efnislega lík bráðabirgðaákvæði II um borgaralega skyldu opinberra starfsmanna sem 
upphaflega var bætt var við lög um almannavarnir nr. 82/2008 með lögum nr. 27/2020. Heimildin 
var síðar framlengd til 1. janúar 2022.

KÍ tekur undir umsögn BSRB og vísar til hennar. Við umsögn BSRB vill KÍ bæta að KÍ er 
mótfallið því að greinin verði leidd varanlega inn í lög og vísar einnig til umsagnar KÍ sem KÍ 
sendi til dómsmálaráðherra, forsætisráðherra og mennta- og menningarmálaráðherra 20. mars 
2020 vegna frumvarps til laga um breytingu á lögum um almannavarnir, nr. 82/2008, með síðari 
breytingum (borgaraleg skylda starfsmanna opinberra aðila þingskjal 1176 - 697. mál).

Réttur til náms er grundvallarréttur og mannréttindi sem m.a. hefur verið lögleiddur á Íslandi með 
lögum um samning Sameinuðu þjóðanna um réttindi barnsins. Á hættustundu sem og á öðrum 
stundum ber að standa vörð um grundvallarmannréttindi eins og rétt til náms. Í því felst þó ekki 
að virða þurfi lög og kjarasamningsbundin réttindi starfsmanna opinberra aðila að vettugi.

KÍ hefur lagt á það gríðarlega mikla áherslu að standa undir þeirri ábyrgð að gæta samfélagslegra 
hagsmuna í því neyðarástandi sem hefur ríkt í COVID-19 faraldrinum síðastliðin tvö ár. Kennarar 
og aðrir starfsmenn skóla um allt land hafa þegar unnið þrekvirki við að standa undir nafni sem 
ein af stoðum samfélagsins bæði fyrir og eftir gildistöku framangreinds bráðabirgðaákvæðis sem 
nú stendur til að innleiða varanlega í lög. Starfsmenn skóla hafa unnið frá morgni til kvölds til að 
tryggja að þráðurinn milli kennara, skóla og nemenda slitni ekki.

Framangreint frumvarp vekur margar spurningar. Öllum takmörkunum á frelsi fólks, jafnt á 
neyðartímum og öðrum, þarf að setja skýrar skorður. Ýmsar valdheimildir eru í lögum um 
almannavarnir sem takmarka grundvallarréttindi borgaranna eða afnema jafnvel með öllu. Þannig 
getur fólk verið kvatt til starfa eða krafið um að láta af hendi eigur sínar vegna hættuástands.

Þegar hættuástand skapast getur skapast öflugur hvati fyrir stjórnmálamenn og vinnuveitendur, 
bæði ríki og sveitarfélög að ganga lengra en réttlætanlegt er til að mæta þeirri ógn sem að stafar. 
Það er mikilvægt að á hættustundu þá hafi vinnuveitendur ekki frjálst val til að meta hvort þeir 
geti nýtt sér slíka heimild sem kveðið er á um í 12. gr. frumvarpsins án aðkomu Alþingis. Þegar 
er komin reynsla á núgildandi bráðabirgðaákvæði. Bæði ríki og sveitarfélög hafa gróflega 
misnotað bráðabirgðaákvæðið. Sem dæmi um slíka misnotkun má nefna sem ríki og/eða 
sveitarfélög hafa réttlætt með vísan til bráðabirgða ákvæðisins má nefna:

• Starfsmönnum hefur verið falið breyttar starfsskyldur t.d. að sinna störfum annarra 
starfsstétta án þess að þau verkefni sem þeim voru falin væru á nokkurn hátt 
forgangsverkefni á hættustundu.

• Starfsmönnum hafa verið falin aukin verkefni umfram hefðbundin störf sem leiða til þess 
að vinnutími þeirra lengist án þess að þeir hafi fengið greitt fyrir það.

• Vinnutími starfsmanna hefur verið breytt einhliða og fyrirvaralaust án þess að starfsmenn 
fái greidda kjarasamningsbundna yfirvinnu/álag.

• Vinnuveitendur hafa einhliða afþakkað fyrirvaralaust vinnuframlag starfsmanna og svo 
krafið starfsmenn um að bæta upp það vinnuframlag sem sem vinnuveitandi afþakkaði 
mánuðum síðar þannig að starfsmenn hafa í kjölfarið þurft að vinna langt umfram fulla 
vinnuviku, fram á kvöld og nætur án þess að fá nokkurt álag eða yfirvinnu greidda.

Að því er varðar þrjá neðstu punktana þá hafa opinberir vinnuveitendur (ríki og sveitarfélög) 
haldið því fram að svo framarlega sem starfsmenn fái greidd grunnlaun skv. þeim kjarasamningi 
sem á við um það starf sem starfsmaður er ráðinn til að sinna þá þurfi ekki að greiða skv. öðrum 
ákvæðum kjarasamningsins sem m.a. fjalla um álag, útköll og yfirvinnu ef viðbótarvinna, breytt 
vinna eða tilfærslu á vinnutíma á rætur sínar að rekja til verkefna sem þurfa að hafa forgang á 
hættustundu. Þannig verða heildarkjör stafsmanna langt undir lágmarkskjörum skv. viðeigandi 
kjarasamningi. Skilningur KÍ á ákvæðinu og sú umræða sem átti sér stað áður en 
bráðabirgðarákvæðið var leitt í lög miðaði hinsvegar að því að öll ákvæði þess kjarasamnings sem 
ætti við um störf sem viðkomandi var ráðinn til að sinna ættu við um breytt eða aukin verkefni á

hættustundu. Ef starfsmanni voru falin breytt störf sem almennt heyra undir aðra kjarasamninga 
og laun skv. þeim kjarasamningum voru lægri þá áttu starfsmenn að halda þeim launum og öðrum 
kjörum sem áttu við um starfið sem þeir voru ráðnir til að sinna (hærri laununum). Ef 
starfsmönnum voru falin breytt störf og þeir kjarasamningar sem eiga við þau störf kveða á um 
hærri laun þá áttu hærri launin/kjörin að sjálfsögðu að gilda. Þannig áttu starfsmenn aldrei að bera 
skertan hlut frá borði. Að sjálfsögðu var ákvæðinu aldrei ætlað að kippa neinum ákvæðum 
kjarasamninga úr gildi þannig að starfsmenn fengju t.d. ekki greitt fyrir yfírvinnu, álag, útköll, 
breyttan vinnutíma o.s.frv. skv. viðeigandi kjarasamningi. Þannig hafa verðmæt 
kjarasamningsbundin réttindi verið höfð af starfsmönnum einmitt með vísan til sambærilegrar 
greinar og nú stendur til að leiða varanlega inn í lög.

Ef opinberir vinnuveitendur, bæði ríki- og sveitarfélög geta ekki skilið einfalt orðalag greinarinnar 
þar sem stendur „ Starfsmenn halda óbreyttum launakjörum við slíkar aðstœður “ þannig að með 
launakjörum sé átt við um öll lög- og kjarasamningsbundnum réttindum þ.e.a.s. bæði grunnlaun 
og önnur kjör svo sem greiðslur fyrir yfirvinnu, álag, útköll, breyttan vinnutíma o.s.frv. þá er ljóst 
að orða þarf ákvæðið með skýrari hætti til að koma í veg fyrir stöðugan ágreining starfsmanna og 
vinnuveitanda.

Jafnvel þótt það hafi ekki hvarflað að stéttarfélögum og eflaust ekki þeim þingmönnum sem komu 
að lagasetningunni að vinnuveitendur myndu misskilja ákvæðið með svo íþyngjandi hætti þá er 
nú svo komið að starfsmenn og stéttarfélög hafa þurft að höfða þónokkur dómsmál svo starfsmenn 
fái greidd heildarlágmarkslaunakjör skv. þeim kjarasamningum sem eiga við um þau störf sem 
þeir voru ráðnir til að sinna.

Þegar hefur fallið dómur Félagsdóms nr. 12/2000 í máli BSRB gegn Samtökum atvinnulífsins 
fyrir hönd Isavia ANS ehf. þar sem vinnuveitandi reyndi að komast hjá því að greiða 
kjarasamningsbundin kjör m.a. með vísan til framangreinds bráðabirgðaákvæðis.

Það er með öllu óásættanlegt að á meðan vinnuveitendur halda því fram að framangreind lagagrein 
geti kippt ákvæðum kjarasamnings um greiðslur úr sambandi þá sé fyrirhugað að innleiða hana í 
lög án breytingar á orðalagi.

Þá er mörgum spurningum ósvarað. Margar þeirra eru mjög alvarlegar og það mun hafa mikla 
eftirmála sé ekki tekið tillit til þeirra áður en framkvæmd á grundvelli lagabreytingar sem þessarar 
verður að veruleika.

Að sinni verður ekki lagt mat á það að hvaða leyti sveigjanleiki starfa á hættutímum skuli vera 
viðfangsefni laga um almannavarnir og að hvaða leyti viðfangsefni annarra laga og 
kjarasamninga. Það er þó óneitanlega óheppilegt, svo ekki sé fastar að orði kveðið, að stjórnvöld 
hyggist auka stórkostlega völd sín yfir opinberum starfsmönnum á sama tíma og þau virðast eiga 
í gríðarlegum erfiðleikum með kjarasamningagerðina.

KÍ er ekki kunnugt um nein þau vandamál gagnvart skólakerfinu sem stafa af COVID-19 sem 
ekki er hægt að leysa með þeim lagaheimildum sem til staðar eru og/eða nánu samstarfi aðila. Séu 
slík mál til staðar hafa ríki, sveitarfélög og KÍ skuldbundið sig til að leysa þau á grunni ákveðinna 
skilyrða skv. sameiginlegri yfirlýsingu frá liðinni helgi.

Að því sögðu tekur KÍ þá skyldu alvarlega að bera samfélagslega ábyrgð og mæta þeim ógnum 
sem við stöndum frammi fyrir í sameiningu.

Ótímabær eða vanhugsuð beiting valds getur að mati KÍ haft í för með sér mun meiri skaða en 
gagn. Hún væri ennfremur áfellisdómur yfir stjórnvöldum. Þeim ber að fylgja lögum og gæta hófs 
við lagasetningu. Slíkt taumhald þarf að vera sterkara á hættutímum en á öðrum tímum.

KÍ fer fram á raunverulegt samtal og samráð um næstu skref þessa máls og leggst eindregið gegn 
því að frumvarpið verði gert að lögum að óbreyttu.

Verði frumvarpið engu að síður samþykkt er það mat KÍ að verði 12. gr. þess að lögum verði 
vinnuveitanda skylt að greiða kaup og kjör samkvæmt kjarasamningi þeim sem gildir um 
ráðningarsamning starfsmanns. Í því felst að greiða verður aukalega fyrir yfirvinnu, breytingu á 
vinnutíma auknar starfsskyldur o.s.frv. Verði starfsmanni falið að sinna störfum sem falla undir 
annan kjarasamning og séu laun skv. þeim kjarasamningi hærri skal greiða þau laun (kaup og kjör) 
sem hærri eru. Starfsmaður skal ekki lækka í launum verði honum faldar breyttar starfsskyldur. 
Verði starfsmaður fyrir útgjöldum á grundvelli þessa ákvæðis t.d. ef honum verður falið að sinna 
vinnu frá sínu heimili skal vinnuveitandi greiða slík útgjöld. Dæmi um slík útgjöld eru nettenging 
og búnaður sem nota þarf til fjarvinnu. Mikilvægt er að orðalag greinarinnar verði skýrt enn 
fremur þar sem vinnuveitendur virðast misskilja það eins og að ofan greinir.

Þá er mikilvægt að hafa í huga að gæta þarf meðalhófs við túlkun ákvæðisins. Leita skal allra leiða 
til að ganga ekki lengra en þarf til að markmið náist. Skal gæta sérstaklega að því að fara ekki 
strangar í sakirnar en nauðsyn ber til.

Í einhverjum tilvikum gæti verið ástæða til að óska eftir starfsmönnum sem eru tilbúnir til að 
breyta starfsskyldum sínum tímabundið í neyðarástandi í stað þess að breyta starfsskyldum 
tiltekinna starfsmanna einhliða. Þá er mikilvægt að ef breyta á starfsskyldum, vinnutilhögun eða 
öðru sem tengist störfum starfsmanna þá sé það gert í eins miklu samráði við viðeigandi 
starfsmenn og stéttarfélög þeirra og hægt er.

Þá er mikilvægt að starfsmönnum verði ekki falin verkefni sem þeir hafi heilsu til að sinna.

Að öðru leyti tekur KÍ undir umsögn BSRB um frumvarpið og vísar til þeirra athugsemda sem 
þar koma fram.

Virðingarfyllst,
F. h. Kennarasambands Íslands

Ragnar Þór Pétursson
Formaður Kennarasambands Íslands

Anna Rós Sigmundsdóttir
Sviðsstjóri lögfræðisviðs Kennarasambands Íslands

